
Traust í stafrænni þróun 
Í lok apríl samþykkti 
Evrópusambandið 
nýja reglugerð á sviði 
rafrænna auðkenninga 
og traustþjónustu, svo-
kallaða eIDAS-2-reglu-
gerð nr. 2024/1183. 
Reglugerðin breytir 
gildandi reglugerð 
frá árinu 2014, þ.e. eI-
DAS-1, sem kvað á um 
lagalegan ramma fyrir 
rafræna auðkenningu 
og traustþjónustur, t.d. 
rafrænar undirskriftir.

Hin nýja reglugerð 
útvíkkar og styrkir fyrri löggjöf 
til muna. Hún kynnir til leiks hið 
evrópska stafræna auðkenningar-
veski sem veitir öllum ESB-íbúum 
öruggt, samhæft og notendastýrt 
stafrænt auðkenni. Veskið gerir 
íbúum kleift að geyma persónuupp-
lýsingar sínar, s.s. opinber gögn, 
læknisvottorð, fjárhagsupplýsingar 
o.fl., í þeim tilgangi að þeir sjálfir 
hafi stjórn á þeim og geti deilt þeim 
eftir því sem við á með öruggum 
hætti. Umrætt veski er skyldubund-
ið, þarf að byggjast á samræmdum 
tækniforskriftum, uppfylla ákveðn-
ar öryggiskröfur og lúta eftirliti.

Reglugerðin þróar og styrkir 
lagalega umgjörð í þeim tilgangi að 
tryggja öryggi og traust stafrænna 
samskipta og viðskipta. Þannig 
er sambandið í raun að tryggja 
stafræna þróun innri markaðarins 
og réttindi borgara þess.

En eIDAS-reglu-
verkið fjallar einnig 
um traustþjónustur 
og kröfur til þeirra. 
En hvað er traustþjón-
usta? Þetta orð er fólki 
alla jafna ekki tamt 
en í okkar daglega 
lífi þekkjum við hvað 
best traustþjónustu 
á borð við rafrænar 
undirskriftir sem gera 
okkur kleift að undir-
rita ýmis lögformleg 
skjöl í gegnum tækin 
okkar, svo sem bílalán, 

kaupsamninga o.fl. Við auðkennum 
okkur áður en við skrifum rafrænt 
undir og þannig á mótaðili að geta 
treyst að það séu sannanlega við 
sem erum að skrifa undir lánið.

Þegar rætt er um traustþjónustur 
þarf að hafa í huga að þær flokkast 
í mismunandi flokka, fullgildar og 
ófullgildar.

Fullgildar traustþjónustur þurfa 
að uppfylla mun ítarlegri kröfur 
og undirgangast heildstætt mat 
á hlítingu á tveggja ára fresti hjá 
vottuðum aðila og eftirlitsstjórn-
valdi. Fullgilding á traustþjónustu 
hlýst eingöngu eftir slíkt ferli og 
eru traustþjónusturnar skráðar á 
traustlista Evrópusambandsins.

Ófullgildar traustþjónustur ganga 
ekki í gegnum framangreint ferli 
þótt vissulega eigi þær að uppfylla 
ákveðnar kröfur. Ekki eru fram-
kvæmdar úttektir á hlítingu við 

kröfur og aðilum er óheimilt að 
markaðssetja sig sem fullgildar 
traustþjónustur.

Aðilar sem vilja auka stafræna 
þjónustu og sjálfvirknivæðingu, svo 
sem við gerð umsókna, gagnaskila, 
samninga o.fl., ættu ávallt að kynna 
sér þessar kröfur út frá því hvaða 
gögn og þjónustu er um að ræða. 
Þannig er ekki nægjanlegt að horfa 
einungis til rafrænnar undirskriftar 
sem slíkrar þar sem þær geta verið 
byggðar upp á mismunandi vegu, á 
mismunandi fullvissustigi, með eða 
án samnýtingar annarrar traust-
þjónustu líkt og tímastimpla, sem 
og verið ófullgildar eða fullgildar.

Það er auðvelt að týnast í 
tæknilega flókinni umræðu þegar 
kemur að þessum málum en í 
raun er regluverkið að auðvelda 
aðilum með því að tryggja ákveðið 
öryggi og fullvissustig fullgildrar 
traustþjónustu. Regluverkið felur í 
raun m.a. í sér að notkun fullgildra 
rafrænna undirskrifta hafi sama 
lagagildi og eiginhandaráritun og 
auðkenningu á háu fullvissustigi 
megi líkja við að auðkenning á 
einstaklingi fari fram í persónu.

Í ört vaxandi stafrænu landslagi, 
þar sem netógnum og svikum fer 
fjölgandi, verður ekki undan því 
vikist að tryggja með sem bestum 
hætti öryggi og traust í stafrænni 
þjónustu. Nýting aðila, sér í lagi 
opinberra aðila, á traustþjónustum 
verður því að ná lengra en ein-
göngu til rafrænnar auðkenningar 

og undirskrifta sem slíkra. Horfa 
þarf til öryggis slíkra lausna sem 
og samnýtingar á öðrum tegundum 
traustþjónustu í allri virðiskeðju 
þjónustunnar.

Hér á landi eru aðilar á markaði 
sem veita fullgilda traustþjón-
ustu sem ýmist hefur verið veitt 
fullgilding af Fjarskiptastofu 
eða stjórnvaldi í öðrum ríkjum 
á EES-svæðinu. Þá er einnig í 
boði nokkurt magn af ófullgildum 
traustþjónustum sem ekki hafa 
hlotið fullgildingu á grundvelli 
yfirferðar á heildstæðu mati á 
hlítni við þær tækni- og öryggis-
kröfur sem gilda um þær. Slíkar 
þjónustur geta vel verið hentugur 
kostur en það þarf ávallt að hafa í 
huga hvert markmið þjónustunnar 
er, hvaða upplýsingar verið er að 
meðhöndla sem og hvert lögmætið 
og fullvissutigið þarf að vera.

Það kemur ekki á óvart að í nýrri 
netöryggislöggjöf Evrópusam-

bandsins (NIS-2), sem verið er að 
innleiða um alla Evrópu, eru mikil-
vægir innviðir sérstaklega hvattir 
til að nýta sér einungis fullgildar 
traustþjónustur við veitingu þjón-
ustu sinnar. Hér er vert að geta að 
gildissvið netöryggislöggjafarinnar 
er nokkuð víðtækt og nær m.a. til 
opinberra stofnana.

Traust almennings á stafrænni 
þjónustu er forsenda framþróun-
ar á hinu stafræna sviði. Að fólk 
vilji nýta sér slíka þjónustu, hún 
uppfylli lögmætar kröfur og að fólk 
geti treyst því að oft viðkvæmar 
upplýsingar þess séu verndaðar. 
Það er því afar mikilvægt að allir 
aðilar sem eru á stafrænni vegferð 
meti með ítarlegum hætti hvaða 
kröfur eru gerðar til þeirra þjón-
ustu og upplýsinga sem þau veita 
og meðhöndla. Val á viðeigandi 
traustþjónustu verður að mæta 
þeim kröfum og byggjast á réttu 
öryggis- og fullvissustigi. Það er 
því afar mikilvægt að óska skýrra 
upplýsinga frá mögulegum traust-
þjónustuveitendum um hvort eða 
hvernig umrædd þjónusta kemur til 
móts við umræddar kröfur.

Ísland státar af því að vera hvað 
lengst komið í veitingu opinberrar 
þjónustu með stafrænum hætti. 
Það fylgir því ákveðin ábyrgð í því 
að tryggja öryggi þjónustunnar og 
efla traust almennings á henni.

Unnur Kristín  
Sveinbjarnardóttir

Höfundur er sviðsstjóri stafræns 
öryggis hjá Fjarskiptastofu.

Það er afar mikil-
vægt að allir aðilar 

sem eru á stafrænni 
vegferð meti með ítar-
legum hætti hvaða kröf-
ur eru gerðar til þeirra 
þjónustu og upplýsinga 
sem þau veita og með-
höndla.

Lausatök í Laugardal
Undanfarinn áratug 
hefur nemendum í 
Laugardal fjölgað svo 
mjög að það er þrengt 
að grunnskólastarfi í 
hverfinu með margvís-
legum hætti. Lengi hefur 
verið ljóst að taka þurfi 
húsnæðismál grunn-
skóla í hverfinu föstum 
tökum. Árum saman 
hafa borgaryfirvöld hins 
vegar sætt ámæli fyrir 
seinagang og ómarkviss 
vinnubrögð í málinu.

Starf grunnskóla í Laugardal hvílir 
á traustum grunni þriggja skóla: 
Langholtsskóla, Laugarnesskóla 
og Laugalækjarskóla. Núverandi 
húsnæði skólanna þriggja dugir 
ekki til og því þarf að byggja og hýsa 
skólastarfið þannig sómasamlega 
til framtíðar. Það hjálpar ekki til að 
viðhald skólanna hefur verið vanrækt 
og það leitt til vandræða.

Vandann má m.a. rekja til ofurá-
herslu vinstri meirihlutans á þéttingu 
byggðar. Mikil áhersla er lögð á 
byggingu íbúðarhúsnæðis á dýrum 

þéttingarreitum en upp-
bygging skólahúsnæðis 
og annarra innviða situr 
á hakanum. Síðan er 
reynt að redda þeim 
hlutum eftir á eins og 
ástandið ber vitni um.

Samkomulag um 
sviðsmynd

 Í október 2022 
samþykkti skóla- og 
frístundaráð Reykjavík-
ur að fylgja svokallaðri 
sviðsmynd 1 úr mikilli 

skýrslu starfshóps um framtíðar-
skipan skóla- og frístundastarfs í 
Laugarnesi og Langholtshverfi. Sú 
sviðsmynd felur í sér að skólarnir þrír 
haldi sér í núverandi mynd og byggt 
verði við þá alla til að mæta orðinni 
og fyrirsjáanlegri fjölgun nemenda í 
skólahverfunum. Góð sátt náðist um 
þessa samþykkt.

Þegar samþykktin var gerð gumaði 
meirihluti Samfylkingar, Fram-
sóknarflokks, Pírata og Viðreisnar 
mjög af farsælum málalokum. Bókaði 
meirihlutinn að hann legði áherslu 

á að sátt ríkti um þá ákvörðun, sem 
tekin hefði verið eftir þverpólitískt 
samráð við hagaðila, stjórnendur, 
starfsmenn, foreldra og börn. Sagði í 
bókuninni að sviðsmynd 1 væri best til 
þess fallin að halda áfram að byggja 
upp farsælt skólastarf í hverfinu.

Sviðsmynd 1 naut víðtæks stuðn-
ings meðal foreldra, sem höfðu lengi 
gagnrýnt ákvarðanafælni og ráðaleysi 
borgaryfirvalda varðandi skólamál í 
Laugardal. Voru foreldrarnir fullviss-
aðir um að eftir margra ára óvissu og 
tafir yrðu verkin látin tala.

Undanfarna nítján mánuði hafa 
foreldrar í Laugardal því verið í góðri 
trú um að borgin ynni af heilindum 
að lausn húsnæðismála skólanna eftir 
samkomulaginu frá 2022. Framvind-
an hefur hins vegar verið lítil sem 
engin og er því skiljanlegt að þolin-
mæði sé á þrotum hjá foreldrum.

Kúvending meirihlutans

 Nú kemur í ljós að vinstri 
meirihlutinn hyggst kúvenda í málinu. 
Hefur meirihlutinn lagt fram tillögu 
um að fallið verði frá fyrri ákvörðun 
um sviðsmynd 1 og þess í stað verði 

ráðist í sviðsmynd 4. Samkvæmt 
henni á að byggja nýjan unglingaskóla 
fyrir Laugarneshverfi.

Umrædd tillaga var sett á dagskrá 
fundar skóla- og frístundaráðs 13. maí 
sl. og virðist hún byggjast að miklu 
leyti á skýrslu frá nóvember 2023. 
Svo virðist sem meirihlutinn hafi 
ákveðið að leggja tillöguna fram í lok 
skólaársins í því skyni að gera for-
eldrum erfitt fyrir við að skipuleggja 
andstöðu við hana.

Engu að síður hefur tillagan 
vakið mikil viðbrögð meðal foreldra, 
kennara og skólastjóra. Fjölmennir 
fundir foreldra hafa verið haldnir í 
Laugarnesskóla og Laugalækjarskóla 
þar sem vinnubrögðum borgaryfir-
valda í málinu var harðlega mótmælt, 

sem og tillögu um allt aðra sviðs-
mynd en samið var um á sínum tíma. 
Mörgum foreldrum finnst að með því 
sé verið að snúa góðri hugmynd yfir 
í vonda.

Aukinn rekstrarkostnaður

 Tillaga um að bæta við heilum 
grunnskóla í grónu hverfi vekur líka 
efasemdir vegna aukins rekstrar-
kostnaðar. Fastur kostnaður fylgir 
hverjum skóla í rekstri. Þykir því 
skynsamlegra að samnýta þennan 
kostnað eftir föngum og reka ekki 
fleiri skólastofnanir en þörf er á 
hverju sinni.

Vinnubrögð borgaryfirvalda í skóla-
málum í Laugardal eru til skammar. 
Foreldrafélögunum finnst þau hafa 
verið svikin og ljóst er að þau bera 
ekki traust til borgaryfirvalda eftir 
síðustu atburði. Borgin verður að 
byggja upp þetta traust að nýju með 
því að efna fyrri loforð um að byggja 
við skólana í Laugardal og láta verkin 
síðan tala sem fyrst.

Kjartan Magnússon

Höfundur er borgarfulltrúi  
Sjálfstæðisflokksins.

Reykjavíkurborg á 
að efna loforð við 

foreldra um að byggja 
við grunnskólana í 
Laugardal og láta verk-
in tala.


